
Aningaasaqarnermut Akileraartarnermullu Ataatsimiititaliap marlunngornermi ulloq 28. juni 

2022-mi aalajangiineranik Naalakkersuisunut ilisimatitsineq. 

Nioqqutissanik pilersuineq aamma ikummatissat imerpalasut pillugit KNI-mut kiffartuus-
sinissamut isumaqatigiissuteqarnissaq, kiisalu nalinginnaasumik ataatsimeersuarnermi 
iluanaarutitigoortumik aningaasalersuinissaq pillugu neriorsuuteqarnissaq, pillugit missin-
gersuutinut sunniuteqanngitsumik ilassutitut aningaasaliissuteqarneq. Udvalgets sag nr. 
01.31.06/22-00988 (ISERTUUSSASSAQ KIISALU TUAVIORTUMIK SULIARINEQARNISSAA 
QINNUTIGINEQARPOQ) 

 

”Naalakkersuisut inassutigaat, 

 

- kontumi pingaarnermi 10.13.10 Iluanaarutit, aktianik piginneqatigiiffinniit piginneqa-

taassutit tunisinerillu, aningaasaliissutit 2022-mi 11,5 mio. koruuninik ikilisinneqassa-

sut, 

- kontumi pingaarnermi 73.04.08 Savaaqqanik toqoraavinnut il.il. kiffartuussinissamut 

isumaqatigiissut, aningaasaliissutit 2022-mi 3,5 mio. koruuninik amerlisinneqassasut, 

- kontumi pingaarnermi 73.04.10 Nioqqutissanik pilersuineq, aningaasaliissutit 2022-mi 

8 mio. koruuninik amerlisinneqassasut, 

- Inatsisartut Aningaasaqarnermut Akileraartarnermullu Ataatsimiititaliaata kontumut 

pingaarnermut 10.13.10 Iluanaarutit, aktianik piginneqatigiiffinniit piginneqataassutit 

tunisinerillu, oqaasertaliussaq ilanngunneqartoq (ilanngussaq 7), akuerissagaa.” 

 

Aningaasaqarnermut Akileraartarnermullu Ataatsimiititaliap oqaaseqaatai 

Naalakkersuisut inassuteqaataasa tiguneri ataatsimiititaliamit qujassutigineqarpoq. Naalakkersuisut 

inassuteqaataat sisamat ersarissutut aalajangersimasutullu ataatsimiititaliamit isigineqarput, sulialli 

allaaserinera ersarinnerullunilu itisiliiffiunerusinnaagaluarpoq. 

Naalakkersuisut inassuteqaataat ataatsimiititaliami amerlanerussuteqartunit, Inuit Ataqatigiinneer-

sunit, Siumumeersunit Demokraatineersunillu akuerineqarsinnaanerat ataatsimiititaliamit matumuu-

na nalunaarutigineqassaaq. Inassuteqaatit Naleqqap ilaasortaatitaanit akuerineqanngillat. Naleq-

qamit ikinnerussuteqarluni oqaaseqaat aalajangiinerup matuma naggataani issuarneqarpoq. 

Suliaq aaqqiigallarnertut aammalu suliffeqarfissuup KNI-p KNI-llu ataani immikkoortut ataasiakkaat 

sinneqartooruteqarnissaannik aningaasaliisut piumasaqaataannik naammassinninnginnerup anin-

gaasatigut siunertaanngitsumik kinguneqarsinnaanerata pinngitsoortinneqarnissaanik siunertaqar-

tutut ataatsimiititaliamit isigineqarpoq. Ataatsimiititaliap paasinninnera naapertorlugu inassute-

qaatikkut anguniarneqartoq tassatuaavoq aningaasaliisut akiitsortitsisinnaajuarnissaat. Tassa anin-

gaasaqarnikkut ajornartorsiummut imaannaanngitsumut piffissamut qanittumut aaqqiissutitut. 

Ataatsimiititaliap isumaa malillugu suliamik allaaserinninnerup ilarujussua paasissutissanik, KNI-p 

ungasinnerusoq isigalugu aningaasaqarnikkut aaqqissuussaanikkullu ajornartorsiutaanut tunnga-

viunerusunut nassuiaatinik aammalu inassuteqaatitigut matumani pineqartutigut aaqqinneqar-

sinnaanngitsunik imaqarpoq. Taamaattumillu ungasinnerusumut isigaluni aaqqiissutissat qitiutillugit 

malitseqartitsissutinik oqaaseqaateqarnermigut apeqquteqarnermigullu ataatsimiititaliap suliaq 

uterfigissagaa naatsorsuutigineqartariaqarpoq. 

Suliap erseqqissumik itisiliillunilu saqqummiunneqarneratigut ataatsimiititaliamit sukkanerusumik 

suliarineqarnissaa Naalakkersuisut namminneq siuarsarsinnaasimagaluarmassuk ataatsimiiti-

taliamit erseqqissarneqassaaq. Tassa ilassutitut aningaasaliissuteqarnissamut tunuliaqutaasup 

siunertarineqartullu pisariitsumik paasinartumillu nassuiaatiginerisigut suliamik saqqummiussinikkut. 

 

Aningaasaqarnermut Ataatsimiititaliap aalajangiinera 

Siuliani allassimasutut oqaaseqaateqarluni Naalakkersuisut inassuteqaataat Aningaasaqarnermut 

Akileraartarnermullu Ataatsimiititaliami amerlanerussuteqartunit akuerineqarput.  

 

Ataatsimiititaliami ikinnerussuteqartoq Naleqqap ilaasortaatitaa ikinnerussuteqarluni ima oqaase-

qaateqarumavoq: 

”Toqqortikkanik akileraarusiinerit akitsuusiinerillu Naleqqamit akerlerineqarput. 

Naleqqamut ersarilluinnarpoq piviusup isummerfiginissaanut taarsiullugu matumani pineqartoq 

aammaarluni tassaammat piviusunik kusassaaneq. 

Naleqqami tunngavigisagut ersarilluinnarput. Pissutsit avataaneersut pissutaallutik akit qaffak-

kaangata akit qaffattarput. Pissutsit avataaneersut atuukkunnaaraangata, tamanna akit 

apparnerannik aamma nassataqassaaq. 

Taama tunngaveqarnikkut innuttaasut ilisimajuassavaat Naleraq qanoq isumaqarnersoq. Akit 

qaffatsinniaannarlugit akinik qaffaaneq tapersersunngilarput. 

Tamatumalu aamma kinguneraa qinigassat imaannaanngitsut aningaasanut inatsimmut ata-

tillugu pisariaqarmata. Tassa toqqortikkanik akileraarusiinikkut akitsuusiinikkullu piviusup 

innuttaasunut toqqorterneratiguunngitsoq. Periuseq ukiuni kingullerni ajoraluartumik annertune-

rujartortumik atorneqalersoq. 

Suliffeqarfik pisortanit pigineqartoq innuttaasunut taamatullu suliffeqarfinnut iluaqutaasumik 

akinik appaasinnaappat, taamaaliortoqassaaq. Pingaartinneqarnerpaaq tassaanngisaan-

nassaaq nunatta karsiata annertunerusumik iluanaarnissaa imaluunniit tapiiffigeqatigiinnerup 

annerulernissaa. 

Suliami matumani pineqartumi ersarippoq tamanna pisinnaasoq periutsit malittarisassallu 

atuuttut avaqqutinngikkaluarlugit PolarOilip aserfallatsaaliinissamut immikkoortitsinerminik 

ingerlatsiinnarneratigut. 

Taamaaliornikkut uuliap nutaamik akeqalernissaata tungaanut innuttaasut ilaatigut akikinne-

rusumik angallanneqarnissamut kiisalu innaallagiaqarnissamut, imeqartinneqarnissamut kias-

sarneqarnissamullu qulakkeerunneqarsinnaapput. Tamanna nioqqutissanut nunarsuarmi akigi-

titat qaffakkiartorfiini Naleqqamut immikkut pingaaruteqarpoq. 

Taamaattumillu nunatta karsiata aningaasaataanik naalakkersuinikkut tulleriiaarineq qitiutinne-

qartariaqaraluarpoq, suliffeqarfiit akilersinnaanngitsut pikkorluffiusumillu ingerlanneqartut ersin-

ngitsumik tapiiffigeqatigiiffiginerannut taarsiullugu. 

Suliffeqarfiit qanorluunniit ingerlanneqarnertik apeqqutaatinnagu pisortanit aningaasalersorne-

qartuassappata innuttaasut akisussaassuseqartumik pitsaanerusumillu sullinneqarnissaat 

angunngisaannassavarput.” 

 

Ataatsimiititaliaq sinnerlugu 

 

Hans Peter Poulsen 

Ataatsimiititaliap siulittaasua 


